
1 San Pedro 1:1 i 1 San Pedro 1:7

Non sikinika iamatlajkuilol
San Pedro

Pedro kintlajkuililia n tlaneltokakeh non sentetl
xitintokeh

1 Ne, Pedro ni itlatematilti n Cristo Jesús,
nomechtlajkuililia nochteh nomejwah, akimeh
ononmochantitoh wejka, kan tlali de Ponto,
Galacia, Capadocia, Asia iwa Bitinia. 2 Totajtsi
Dios yowejka onomechpéjpenki iwa ijkó kichiwas
nomowah kemi yokimoli kichiwas. Dios ika
Iespíritu onomechpéjpenki para xiktlakitakah iwa
ijkó ximochipawakah ika iesso n Cristo Jesús.
Dios manomechmaka miak tlatiochiwálistli iwa
manomechmaka iyolsewilis.

Timoyolchikajtinemih itech tlan ye techmakas
3 Matikweyijkatlalikah Dios Itajtsi n Toteko

Cristo Jesús, porke ika imikilis iwa iyolitilis n
Cristo, otechyankuili toyolilis. Ika iteiknomatilis
okipatlak tonemilis. 4 Ye kichiwas xikselikah n
tlatliokólili non Dios nomechtlaatilijtok ilwikak.
Non tlatliokólili amo ijtlakawis, amo pochewis,
nion piliwis. 5 Kemi nomejwah nonkineltokah
Dios, Yenomechpalewia ika iweletilis para xikajx-
ilikahnin temakixtílistlinonYeyokimájmankipara
kiteixmatiltis intech iksemi tonati.

6 Yika, nomejwah xikpiakah pakílistli, porke
nontlaijyowiskeh kanaj kech tonatih. 7 Para
momatis kox milák nontlaneltokah, kipiah non-
mochiwaskeh kemi n oro. Yika, ken momatis

kox milák kuali n oro, trato moyejyekos itech
tletl. Akin milák tlaneltoka, kixikoa nochi n tlai-
jyowílistli, iwa okachi miak ipati ke n oro, porke
n oro weletis pojpoliwis. Yika, tla nomechye-
jyekoskeh kox nonkineltokah n Cristo Jesús, iwa
tla kuali nonkisaskeh ijkuak nomechyejyekoskeh,
nomechtlakitaskeh iwakuali nomechtenewaskeh
itech non tonati ijkuak Cristo Jesús oksepa wal-
muikas.

8Nomejwah nonkitlasojtlah n Cristo, iwa nonk-
ineltokah maya amo nonkitah. Yika, nomejwah
nonpakih ika se weyi pakílistli non amo non-
weletih nonkitenkixtiah, 9 nomejwah nonnemi
ika pakílistli porke ya nonkimatih Dios kimakixtis
nomoalma, yika nonkineltokah.

10 N profetas okimomachtijkeh itlajkuilol Dios,
porke okinekiah kimatiskeh kenomi kajsiskeh
n temakixtílistli, iwa otetlapowijkeh tlan Dios
nomechmakaskia ika itlasojtlalis. 11 Ijkuakayamó
owalayanCristo itech nin tlaltíkpaktli, Iespíritu ok-
inmachtiaya n profetas tlan Ye tlaijyowiskia itech
nin tlaltíkpaktli, noiwa okinmachtiaya nochi tlan
kualtsi satepa panoskia. Iwa n profetas okinekia
kimatiskeh akin yetoskia n Cristo iwa kemania
walaskia itech nin tlaltíkpaktli. 12 Pero Dios okin-
majsikamatilti tlanyejwahokitetlapowiayahamo
san para yejwah, yej nomejwah noiwa. Ye ni n
tlanawatílistli non onomechmakakeh nomejwah
akimeh onomechititijkeh n kuali tlájtoli. Iwa
okichijkeh ika iweletilis n Espíritu Santo non okiti-
tlankeh de ilwikak. ¡Nochi ni n ángelteh kinekiskia
kitaskeh!

Totajtsi Dios technotsa matinemikah ika toyolo

chipawak
13 Yika, kuali xitlalnamiktokah, iwa kuali

xiijsatokah. Ximoyolchikawakah itech tlan
Dios ika itlasojtlalis nomechmakas ijkuak
Cristo Jesús monextis. 14 Kemi tepilwah
tetlakitakeh, amo xikchijtinemikah tlan achto
ononkichiwayah ijkuak ayamó ononkixmatiah
Dios. 15 Okachi kuali xinemikah non
yolchipawakeh, porke Dios Akin onomechnotski,
Ye yolchipawak. 16 N tiotlajkuíloli kijtoa:
“Xiyetokah nonyolchipawakeh, porke Ne
niyolchipawak.”

17 Yika, tla nomejwah Dios nonkinotsah
“Notajtsi” Akin nochteh kinmixkomakas san
akin yetos, moneki nochipa xikiimakajsikah axa
ijkuak ok nonyolitokeh itech nin tlaltíkpaktli.
18 Dios onomechkixti itech nomonemilis
non amitla ipati non onomechititijkeh
nonmotatawah. Iwa kuali nonkimatih nin
temakixtílistli amo omotlaxtla ika tlan ijtlakawi,
kemi n oro noso n plata, 19 yej ika iesso n
Cristo non okachi miak ipati, se ichkatsi kemi
tlamánali, kuali iwa chipawak. 20 Nochi ni,
Dios yokijtojka kichiwaskia ijkuak ayamó
okimajmanaya n tlaltíkpaktli, iwa Cristo
omonextiko sa itech ninteh iksemi tonatijmeh,
iwa ijkó ximomakixtikah nomejwah. 21 Ika tlan
Cristo okichi nomejwah nonkineltokah Dios, Ye
okiyoliti intsalko mikemeh iwa okiweyijkachi.
Yika, nomejwah nonkineltokah Dios, iwa
kuali nonkimatih Ye nomechmakas nochi
tlan okisentlali. 22 Axa nomejwah keman
nonkitlakitah n kualitlájtoli nonmilák, nomejwah

yononmoyolchipajkeh iwa nonkinyektlasojtlah
nomokniwah tlaneltokakeh. Yika, moneki
ximosepantlasojtlakah ika nochi nomoyolo, iwa
ika nochi nomochikawalis. 23Nomejwah oksepa
onontlakatkeh. Onontlakatkeh ika itlajtol Dios
non kitemaka yolílistli iwa amo keman tlami.
24 Itlajkuilol Dios kijtoa:
Nochteh n tlaltikpaktlakah kateh kemi xiwitl,
iwa inweyilis kemi ixochio n xiwitl.
N xiwitl waki iwa ixochio wetsi,
25pero itlajtol Toteko nochipa wejkawas. Is.

40:6-8
Nin tlájtoli ye tlan yonomechmatiltijkeh.

2
1Yika, xikkawakah nochi tlan amo kuali.
Amo xitlakajkayawakah,
amo xiyetokah nonmixkopteh,
amo xixikojmikikah,
nion xixolopijtinemikah.

2 Ijkó kemi n selekkokoneh, non satlawel kinekih
inlechi, ijkó nomejwah xiktemokah itlajtol Dios,
iwa ika ximoskaltikah iwa xikpiakah temak-
ixtílistli. 3Nomejwah yononkajsikamatkeh Toteko
teiknomatih.

Cristo n tetl non yolitok
4Xiwalmijkuanikah inawak Cristo, Ye n tetl non

yolitok. N tlakah okitlakaltechojkeh, pero Dios
okipejpenki non Tetl non miak kijtosneki. 5 Ijkó,
nomejwah kemi temeh non yolitokeh, xikkawi-
likah Diosmanomechtekitilti. Ijkómakichijchiwa
se kali non amo mota, iwa por Cristo Dios kiselia

ika pakílistli tlan nonkitlamaniliah kemi tiopíxkeh
chipawakeh. 6Yika n tiotlajkuíloli kijtoa:
Ne niktlalia itech altepetl Sión,
se tetl non okachi ipati, tlapejpénali iwa kua-

jkualtsi.
Iwa akin itech tlaneltokas ayik mopijpinatis. Is.

28:16
7 Nomejwah akimeh nonkineltokah Dios, nin
tetl miak ipati. Pero akimeh amo kineltokah,
mochiwa tlan kijtoa n tiotlajkuíloli:
N Tetl non n kalchijchijkeh okachijkeh,
yomochiwako n tetl non okachi tetlakxili. Sal.

118:22
8Noiwa kijtoa n tiotlajkuíloli:
Se tetl non teikxitlanwia, iwa se tetl non kichiwa

akamawetsi. Is. 8:14
Yejwah moikxitlanwiah porke amo kitlakitah n
kualitlájtoli. Ye noni tlan ika owalajkeh.

9 Nomejwah Dios onomechpéjpenki.
Nomejwah non tiopixkeh de Dios, nomejwah
nonyolchipawakeh, se pueblo non iaxka Dios.
Para nonkitematiltiskeh tlan tetlajtlachialti
kichiwa, Akin onoméchnotski kan tleyuálistli
iwa onomechwík xinemikah itech itlawil
tetlajtlachialti.

10 Achto nomejwah amo iaxkawah Dios,
pero axa ya itlapejpenilwah Dios, achto
amaka onomechiknomatia, pero axa Dios
nomechiknomati.

Nochipa xiktekitilikah Dios
11 Notlasojikniwah, nomechtlatlaujtia, kemi

akimeh san panoah noso san nejnenkeh
itech nin tlaltíkpaktli, amo xikkawilikah



1 San Pedro 2:12 vi 1 San Pedro 2:20

manomechyoltilana tlan kelewia nomokuerpo,
porke noni san nomechixpolos. 12 Kuali
xinemikah inmixpah non amo kineltokah Dios,
porke maya axa nomechteiliah kemi non yaskiah
amononkualteh, yejwahkitaskehnochi tlankuali
nonkichiwah iwa kiweyijkachiwaskeh Dios itech
neká tonati ijkuak Ye kintlaxtlawis kemimoneki.

13 Ijkó kemi nomejwah nonkitlakitah Toteko
Dios, noiwa xikintlakitakahnochtehn tekiwajkeh
itech nin tlaltíkpaktli, iwa amo sanwel non
okachi weyijkatitok, 14 yej noiwa n gobernadores
non ye kintlalia para makintlaijyowiltikah
akimeh kichiwah tlan amokuali, iwa para
makinyekitakah akimeh kichiwah tlan kuali.
15 Porke Dios kineki xikchiwakah tlan kuali, para
nonkinkamatsakuaskeh akimeh amitla kimatih
iwa kuamímikteh.

16 Nomejwah xinemikah kemi non ayakmitla
nomechilpijtok, pero amo para nonkichijtine-
miskeh tlan amokuali, yej xinemikah kemi itek-
itwah Dios. 17 Xikintlakitakah nochteh, xikintla-
sojtlakah n tokniwah, xikiimakajsikah Dios, iwa
xiktlakitakah nweyi tlanawati.

Matikxikokah n tlaijyowílistli kemi Cristo ok-
ixiko

18 Tetlakéwalteh, xiktlakitakah nomoteko. Amo
san akimeh kualteh n tlakah, yej noiwa non
tetlawelitakeh. 19 Tla nomechtlaijyowiltiah iwa
nomejwahamitla ononkichijkehxikxikokah,Dios
kintiochiwa akimeh ijkó panoah. 20 Tla nomecht-
laijyowiltiah por ononkichijkeh tlan amokuali,
iwa nonkixikoah, ¿itla ipati non tlaijyowílistli?
Pero tla nomechtlaijyowiltiah por ononkichijkeh

tlan kuali, iwa kuali nonkixikoah, Dios nomechti-
ochiwas. 21 Ika ye Dios onoméchnotski. Cristo
otlaijyowi topatka, ijkó otechititi kenijki tikchi-
waskeh. 22 Cristo amayik okichi tlajtlákoli, iwa
ayik otlakajkaya. 23Keman okiwijwikaltiayah, Ye
amo okinnankiliaya, ijkuak okitlaijyowiltiayah,
Ye amo okimiliaya kimokopilis, yej nochi okik-
awaya imak Dios, non teixkomaka kemi moneki.
24 Cristo inewia itech ikuerpo okinwík kan krus
totlajtlakolwah. Iwa ijkó tejwah ayakmó titlajt-
lakolchiwaskiah, yej tikchiwaskiah tlan kuali. Ye
okikojkojkeh iwa ijkó nomejwah ononpajtikeh.

25 Achto nomejwah ononnemiah kemi
ichkameh non omoixpolojtinemiah, pero axa
yononwalmokopkeh inawak n tlájpixki non
kinmokuitlawia nomoyolilis.

3
Kenomi moneki mamoyekuikakah non yomon-

amiktijkeh
1 Nomejwah siwameh, xiktlakitakah nomoo-

kich. Ijkó, non amo tlaneltokakeh, tlaneltokaskeh
ijkuak nomechitaskeh kenijki nontetlakitah, iwa
mach ok monekis xiktetlapowikah itlajtol Dios.
2 Porke yejwah kitaskeh kenomi nonmoyekuikah
iwa nonmotlakitah. 3Amo san ximochijchiwakah
ik pánixko, kemi n siwamehnon saikpanoamochi-
jchiwah, noso kimopipililtiah oro, iwa motlaken-
tiah ika kuajkualteh tlakemeh. 4 Yej xiyetokah
tlakualtsi ik tlaijtik, itech nomoyolo, nochi tlan
kuali amo poliwi, yej tikpias se espíritu yámanki
ika yolsewílistli, ni tlan okachi ipati ixpa n Dios.

5 Porke yowejka, n siwameh yolchipawakeh non
okimopantiayah Dios, tlan kuajkualtsi okipiayah
omonextiaya itech inyolo. Yejwah omoyolchika-
jtinemiah inawak Dios iwa okintlakitayah inmo-
kich. 6Kemi Sara okitlakitaya Abraham iwa okili-
aya “noteko”, nomejwah nonmochiwatiweh kemi
ye, tla nonkichiwah tlan kuali iwa amaka nonki-
imakajsih.

7Noiwa te, teokich, xikajsikamatimosiwa,mon-
eki kuali xikmokuitlawi, amo san por kijtoa
amo chikawakeh, yej porke noiwah kiseliskeh n
nemílistlikan ilwikaknonDios yokijto techmakas.
Ijkó amitla kitsakuilis nomotiotsajtsilis.

Akimeh kintlaijyowiltiah por kichiwah tlan
kuali

8 Ye ni tlan moneki xikchiwakah: Nochipa xi-
moyekwikakah, ximoteiknomatikah iwa ximotla-
sojtlakah kemi nonmiknimeh. Xikmatikah xikint-
lasojtlakah oksikimeh iwa xiyetokah nonyolya-
mankeh. 9 Tla nomechtoktiah itla amokuali,
amo xikmokopilikah, nion xikwijwikaltikah akin
nomechwijwikaltia, yej xikintiochiwakah, porke
Dios onomechpéjpenki para xikselikah itlatiochi-
walis.
10Akin kinekis yolitos iwa nochipa paktinemis,
makitlakawalti inenepil para amo mapitsotlajto-

jtinemi.
Iwa amomatlakajkayajtinemi.
11 Makikawa tlan amokuali iwa makichiwa tlan

kuali,
iwamakitemonyolsewílistli iwaamomakikawah.
12 Porke Toteko Dios kintlajtlatok n

yolchipawakeh,

iwa kinkakilia intiotsajtsilis,
pero kinmixnamiki akimeh kichiwah tlan

amokuali. Sal. 34:12-16
13 Amaka weletis nomechtoktis tlan amokuali,

tla nomejwah nochipa nonkichiwah tlan kuali.
¡Amaka! 14 Pero tla nomechtlaijyowiltiah por non-
kichijtinemih tlan kuali, ¡xipakikah! Iwa amo
xikinmawilikah. 15 Okachi kuali xikweyijkachi-
wakah Cristo ika nochi nomoyolo, porke Ye
Nomoteko. Iwa xikmatikah kenomi nonkin-
nankiliskeh nochteh akimeh nomechtlajtlaniah
tlan nomechyolchikajtok. 16 Xikpiakah yolya-
manílistli, xikiimakajsikah Toteko. Kuali xiyekne-
mikah kemi non tlaneltokakeh itech Cristo para
akimeh nomechmawistetepewa, mapinawakah
ika tlan kijtoah. 17 Tla Dios kimonekiltia, okachi
kuali manomechtlaijyowiltikah por nonkichiwah
tlan kuali, iwa amo por nonkichijtinemih tlan
amokuali.

18 Cristo san se welta omikki iwa okintlaxtla
totlajtlakolwah. Tejwah amo tikualteh, Ye okatka
kuali tlakatl, okitlaijyowiltijkeh topatka iwa
otechwík inawak Dios, omikki itech ikuerpo pero
omoyoliti ika espíritu. 19 Iwa ijkó okintlapowito
n kualitlájtoli n espíritus non tsaktokeh.
20 Nonteh espíritus amo otetlakitakeh itech
tonatijmeh ijkuak Noé onemia, Dios omóchixki
mamolnamikikah, ijkuak Noé okichijchiwaya
n arka. Sanwel chikweyi omomakixtijkeh
imak n weyi kiawitl. 21 Non atl, okitenextiko n
tlakuaatekílistli non axa nomechmakixtia. Ijkuak
timokuaatekiah tikteititiah iyolitilis Cristo Jesús
non yotechmakixtiko. Amo timokuaatekiah

para mamochipawa tokuerpo, yej kichipawa
totlalnamikilis. 22 Axa Cristo Jesús kajki
ilwikak iyekma n Totajtsi Dios, iwa imak kateh
ángeles, nochteh non kipiah tekiwajyo itech nin
tlaltíkpaktli, iwa nochi tlan kipia weletílistli.

4
Matinemikah kemi Dios kipaktia

1 Yika, ijkó kemi Cristo otlaijyowi itech
ikuerpo ipan krus, nomejwah noiwa ijkó
nontlaijyowiskeh. Porke akin yomikki itech
ikuerpo, yokika n tlajtlákoli. 2 Ijkó, ayakmó
nonkichiwaskeh tlan kineki nomokuerpo ijkuak
nonyolitoskeh, yej nonkichiwaskeh tlan Dios
kimonekiltia. 3Miak xiwitl nomejwah ononkichi-
jtinenkeh tlan kiwilitah kichiwaskeh akimeh
amo kitlakitah Dios. Ononmoixpolojtinemiah
iwa ononkichiwayah tlan kelewiah nomokuerpo,
onontlawantinemiah, ononmopaktijtinemiah
itech ilwimeh pitsotikeh. Iwa tlan okachi
tetlajyalti, ononkinweyijkatlaliayah diosmeh
non san kinmachijchiwah. 4 Akimeh
inwah ononnemiah, axa motlajtlachialtiah
porke nomejwah ayakmó nonkichiwah tlan
achto ononkichijtinemiah inwah, yika axa
nomechpojpoah. 5 Pero yejwah moteixpantiskeh
ixpa n Dios, Akin sa mochixtok kinmixkomakas
akimeh yolitokeh iwa non yomikkeh. 6 Yika,
noiwa okinmatiltijkeh n kualitlájtoli non
yomikkeh, porke maya yokinmixkomakakeh
kemi kinmixkomakah n tlakah, inmespíritu
weletis yolitos inawak Dios.

7 Ya walajsi n tonati ijkuak nochi pojpoli-
wis. Yika, nomejwah xinemikah ika nomot-
lalnamikilis chipawak iwa nochipa ximotiotsajt-
silijtokah. 8 Tlan okachi moneki, ximosepa-
ntlasojtlakah, porke akin milák tetlasojtla, ki-
mati tetlapojpolwia. 9 Xitekalotikah iwa amo
ximotlatlajtolwikah. 10 Nonnochteh ononkiseli-
jkeh tlatlamantli tekitl non Dios onomechmák,
xiktekitiltikah ijkuak nonkimpalewiah nomokni-
wah, ijkó nonyetoskeh non kualteh tekitkeh ika
ikualtilis Dios. 11 Akin kitetlapowia itlajtol Dios,
makitematilti kemi yetoskia inewia Dios. Akin
weleti tlapalewia makimpalewi oksikimeh, ma-
kichiwa ika nochi ichikawalis non Dios okimák.
Tla ijkó kichiwa, kichiwas para oksikimeh maki-
weyijkatlalikah Dios por Cristo Jesús, porke san-
wel Ye iaxka n weyílistli iwan tlanawátili. Ijkó
mamochiwa.

Xikxikokah n tlaijyowílistli akimeh nonkinel-
tokah n Cristo Jesús

12 Notlasojikniwah, amo manomechtlajt-
lachialti keman wits nomopah n tlaijyowílistli,
kemi nonmochiwaskiah itla tetlajtlachialti.
13 Okachi kuali xipakikah ijkuak nontlaijyowiah
ijkó kemi Cristo otlaijyowi, iwa ijkuak Cristo
walmokopas nomejwah xipakikah ijkuak
kinextis ichikawalis iwa imawistilis. 14 Tla aka
nomechwikaltiah por nonkineltokah Cristo,
xipakikah, porke iweyijkachiwalis iwa Iespíritu
Dios nomechkentijtok. 15 Yika, tla aka tlaijyowia,
amomatlaijyowipor otemikti, nosopor otlachtek,
noso por okitechiwili itla amokuali, noso por
omokalaki kan amo iteki. 16 Pero tla tlaijyowia

por kineltokah Cristo, amo mapinawa, yej
mamotlasojkamati inawak Dios por kitenewa
Itoka.

17 Porke yoajsiko n tonati ijkuak Dios pewas
kinmixkomakas iaxkawah. Tla achto pewas n
tlaijyowílistli towah, ¿kenomi tlamitiweh non amo
kitlakitah itlajtol? 18 Tla se non kuali tlakatl owi
momakixtis, ¿kan tlamiti n tlakatl non amo kuali
iwa tlajtlakolchijtinemi? Pr. 11:31
19 Ijkó kine, tla Dios kitekawilia nomejwah xitlai-
jyowikah, xikmosenmakakah Akin onomechchi-
jchi, iwa xikchijtinemikah tlan kuali.

5
Xikinnonotsakah akimeh kineltokah Cristo

Jesús
1 Axa, ne nikneki nikinnonotsas non

nomechyakantokeh. Ne noiwa nitlayákanki
kemi yejwah, iwa kuali nikmati kenomi okit-
laijyowiltijkeh n Cristo. Iwa kemi yejwah noiwa
nikitas itlawilnextilis Dios non kiteixmatiltis:
2 Xikinmokuitlawikah ipilwah Dios, kemi se
tlájpixki kinmokuitlawia iichkawah. Xikchiwakah
ika pakílistli, kemi Dios kineki. Amo san por
nomechnawatiah noso por nonkitlaniskeh
tomi, yej por nomechpaktia nonkichiwaskeh
nomoteki. 3 Amo ximoweyijkatlalikah innawak
akimeh nonkinyakanah, kemi non yetoskiah
nontekowajkeh, yej xikchiwakah tlan kuali,
para akimeh nonkinyakanah, makitakah
kenomi nonkichiwah. 4 Ijkó, ijkuak walmuikas
Cristo n Tlájpixki non tlayakantok, nomejwah

nonkiseliskeh nomotlaxtlawil kan ilwikak, non
ayik ijtlakawis.

5 Ijkó noiwa, nomejwah telpokameh xikintlak-
itakah n tetajmeh non tlayakantokeh itech tiopa.
Nonnochteh ximosepanyekwikakah. Porke itlaj-
tol Dios kijtoa:
Dios kinmixnamiki nonmoweyijkatlaliah,
pero kintiochiwa nonmoiknomatih inawak. Pr.

3:34
6 Yika, ximoiknomatikah iwa xikselikah
itlanawatilis Dios, iwa Ye nomechweyijkachiwas
ijkuakmonekis. 7Nochi tlannomechtekipachoah,
xiktlalikah imak Dios, porke Ye nomechmokuit-
lawia.

8 Xiisatokah iwa kuali xitlachixtokah.
Porke nomokokolikni n amokualitlakatl
kitemojtinemi akin kixpolos, kemi yaskia se lío
non kitemojtinemi akin kitlankokototsas iwa
kikuas. 9Amo xikmokawilikah manomechtlani n
amokualitlakatl, yej nochipa xikneltokakah Dios.
Porke ya nonkimatokeh itech nochi n tlaltíkpaktli,
oksikimeh nomokniwah tlaneltokakeh
tlaijyowijtokeh kemi nomejwah. 10 Satepa keman
nomejwah yonontlaijyowijkeh kanaj kech tonati,
Dios nomechyekmilawas, nomechyekchikawas
iwa nonyektlakxilitoskeh. Inewia Dios non
techmaka nochi tlatiochiwálistli iwa otéchnotski
matiyetoka nochipa itech imawistilis por tikateh
sansikah iwan Cristo. 11 ¡Ye nochipa iaxka n
weletílistli, asta matlami n tlaltikpaktli! Ijkó
mamochiwa.

Pedromomakawa
12 Tokni Silvano onechpalewi iwa okimijkuilo

notlajtolwah. Ne nikita kuali kineltoka Cristo,

iwa itech iweletilis titlaneltokaskeh. Nomechtla-
jkuililia para nomechnonotsas iwa xikixmatikah
ikualtilis Dios non itech tikateh.

13 Noiwa nomechtlajpaloah n tlaneltokakeh
non chanchiwah Babilonia, non Dios
yokinpéjpenki kemi nomejwah, noiwa
Marcos, non niktlasojtla kemi yaskia
nokone. 14 Ximotlajpalokah non nochteh iwa
ximoixtennamikikah kemi nonmiknimeh ika
tlasojtlálistli.
Xikpiakah yolsewílistli nonnochteh akimeh

nonkineltokah Cristo Jesús.



xv

Itlajtol Totajtsi Dios
New Testament in Nahuatl, Southeastern Puebla

(MX:npl:Nahuatl, Southeastern Puebla)
copyright © 2011Wycliffe Bible Translators, Inc.

Language: Nahuatl, Southeastern Puebla

Translation by: Wycliffe Bible Translators, Inc.

Copyright Information
© 2011, Wycliffe Bible Translators, Inc. All rights reserved.
This translation text is made available to you under the terms of the
Creative Commons License: Attribution-Noncommercial-No Derivative
Works. (http:// creativecommons.org/ licenses/ by-nc-nd/ 3.0/) In addition,
you have permission to port the text to different file formats, as long as you
do not change any of the text or punctuation of the Bible.
You may share, copy, distribute, transmit, and extract portions or quo-
tations from this work, provided that you include the above copyright
information:

Youmust give Attribution to the work.
You do not sell this work for a profit.
You do not make any derivative works that change any of the actual

words or punctuation of the Scriptures.
Permissionsbeyond the scopeof this licensemaybeavailable if youcontact
us with your request.
The New Testament

in Nahuatl, Southeastern Puebla

© 2011, Wycliffe Bible Translators, Inc. All
rights reserved.
This translation is made available to you under the terms of the Creative
Commons Attribution-Noncommercial-No Derivatives license 4.0.
Youmay share and redistribute this Bible translation or extracts from it in
any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

Pictures included with Scriptures and other documents on this site are
licensed just for use with those Scriptures and documents. For other uses,
please contact the respective copyright owners.

http://www.wycliffe.org
http://www.ethnologue.org/language/npl
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/


xvi

2014-04-30

PDF generated using Haiola and XeLaTeX on 11 Nov 2022 from source files
dated 29 Jan 2022
4d269f11-cca1-521d-b89a-6683fffdc9c2


	1 San Pedro

